
Ágrip 

 

Verkefnið samanstendur af greinargerð og kennslumyndböndum. 

Kennslumyndböndin sýna grunnaðferðir í fimm flokkum textílmenntar og er að finna 

á slóðinni www.handavinna.550.is. Markmið höfundar með heimasíðunni er að 

auðvelda nemendum og öðrum að læra grunnaðferðir í textílmennt með sýnikennslu, 

speglaðri kennslu og sjálfsnámi. Markmiðið er að námsefnið sé einstaklingsmiðað þar 

sem að hver og einn ætti að geta fundið sér efni við hæfi á síðunni. Heimasíðan getur 

nýst mörgum, starfandi kennurum, sem heimanám fyrir börn og unglinga með aðstoð 

foreldra sem og öðrum sem vilja læra grunnaðferðir í textílmennt.  

Aðalnámskrá grunnskóla er byggð upp á sex grunnþáttum menntunar. 

Heimasíðan byggir á nokkrum þessara grunnþátta, en leggur áherslu á að allir hafi 

jafnt aðgengi og jafna möguleika á því að læra grunnaðferðir textílmenntar. Á 

heimasíðunni er það gert mögulegt að sem flestir geti lært grunnaðferðirnar á sínum 

hraða þar sem myndböndin eru stutt og hnitmiðuð. Þeir sem eiga erfitt með 

einbeitingu hafa möguleika, á einfaldan hátt að endurtaka leiðbeiningarnar. Á síðunni 

er einnig að finna kennslumyndbönd fyrir örvhenta í hekli og prjóni, en kennsluefni 

fyrir slíka nemendur er vandfundið. Reynst hefur erfitt fyrir örvhenta að fá kennslu í 

hekli og prjóni í skólum.  

Formáli 

Þessi greinargerð ásamt heimasíðunni www.handavinna.550.is er verkefni til B.Ed. 

prófs Háskóla Íslands, Menntavísindasviðs. Leiðbeinandi minn er Ásdís Ósk Jóelsdóttir 

og vil ég þakka henni kærlega fyrir hennar aðstoð. Ásdís gaf mér góðar ábendingar og 

var ávallt fljót að svara mér. Ég vil þakka móður minni, Olgu Alexandersdóttur, fyrir 

að vera fyrirmynd mín og sú sem kveikti áhuga minn og kenndi mér hannyrðir frá 5 

ára aldri. Einnig vil ég þakka Árskóla á Sauðárkróki fyrir að hafa tekið vel á móti mér í 

æfingakennslu og Einarínu Einarsdóttir, handavinnukennara, fyrir að hafa sýnt mér 

hversu skemmtilegt og fjölbreytt starf kennara er. Ég vil þakka Guðbjörgu systir minni 

fyrir yfirlestur. Einnig vil ég þakka Gunnari Traustasyni og eiginmanni mínum Birni 

Inga Björnssyni fyrir kennslu og aðstoð í heimasíðugerð. Í lokin vil ég þakka Birni Inga 

fyrir stuðning við gerð verkefnisins og aðstoð við að veita ungum börnum okkar alla 

þá athygli sem þau þurftu.  

 

 

Þetta lokaverkefni er samið af mér undirritaðri. Ég hef kynnt mér Siðareglur 

Háskóla Íslands (2003, 7. nóvember, http://www.hi.is/is/skolinn/sidareglur) og fylgt 

þeim samkvæmt bestu vitund. Ég vísa til alls efnis sem ég hef sótt til annarra eða fyrri 

eigin verka, hvort sem um er að ræða ábendingar, myndir, efni eða orðalag. Ég þakka 

öllum sem lagt hafa mér lið með einum eða öðrum hætti en ber sjálf ábyrgð á því sem 

missagt kann að vera. Þetta staðfesti ég með undirskrift minni. 

 

Sauðárkrókur, ____.__________________ 20__ 

 

____________________________________________________________________ 

1 Inngangur  

Það getur reynst nemendum erfitt að læra grunnaðferðir í textílmennt. Það getur 

einnig reynst erfitt fyrir kennara að innleiða nýjar aðferðir og oftast eru margir 

nemendur að læra sömu handbrögðin á sama tíma sem getur haft truflandi áhrif á 

einhverja nemendur. Til þess að nemendur geti tekið þátt í náminu þurfa þeir að ná 

tökum á grunnaðferðum. Ef nemendur hafa ekki grunnþekkingu þá geta þeir ekki 

unnið og notið þeirra verkefna sem á eftir koma.  

Meginmarkmið heimasíðunnar www.handavinna.550.is er að auðvelda 

nemendum að læra grunnaðferðir í textílmennt. Heimasíðan er einnig ætluð til þess 

að auðvelda kennurum að kenna grunnaðferðirnar í textílmennt. Þar sem tæknin er 

orðin ráðandi í samfélaginu er því tilvalið að nota internetið, í þessu tilviki í formi 

heimasíðu, sem stað fyrir nemendur til að leita sér þekkingar í textílmennt. Á 

heimasíðunni er lögð áhersla á helstu grunnaðferðir í textílmennt sem nemendum er 

kennt í grunnskólum. Ekki er aðeins tekin fyrir einn flokkur textílmenntar heldur eru 

það fimm flokkar; hekl, prjón, útsaumur, vefnaður og þæfing. Kennarar ættu að geta 

nýtt sér heimasíðuna til að auðvelda kennslu sína með því að varpa 

kennslumyndböndunum upp á töflu. Auk þess geta nemendur sjálfir stýrt yfirferðinni 

með því að horfa aftur á myndskeiðið eða eins oft og þeir vilja. Þannig styður 

heimasíðan við sjálfsnám nemenda auk þess að hjálpa til við heimanám. Heimasíðan 

kemur inn á nokkra grunnþætti menntunar; jafnrétti þar sem heimasíðan gefur öllum 

jafnan möguleika á að læra á sínum eigin hraða, læsi þar sem nemendur sjá myndir, 

myndbönd og heyra talað mál, auk þess sem nemendur læra að verða læsir á 

mismunandi miðla og sköpun þar sem læra þarf rétt handbrögð til þess að hægt sé 

að fara að skapa sjálfur.   

Heimasíðan er tilraunanámsefni í textílmennt og er byggð upp á 

kennslumyndböndum í máli og myndum.  

Greinargerðin inniheldur sögu textílmenntar og hvernig textílkennsla byrjaði í 

grunnskólum á fyrri árum. Einnig er að finna kafla um aðalnámskrá grunnskóla og þá 

grunnþætti sem koma að menntun nemenda, hvaða grunnþættir það eru sem koma 

að textílkennslu og þá grunnþætti sem nýtast heimasíðunni. Greinargerðin segir frá 

því hvernig hugmyndin varð til og hvers vegna hún sé gott hjálpargagn í kennslu. 

2 Aðalnámskrá grunnskóla og grunnþættir menntunar 

2.1 Aðalnámskrá grunnskóla 

Aðalnámskrá er byggð á lögum um grunnskóla nr. 91/2008. Aðalnámskrá er ætluð 

stjórnendum skóla,  kennurum og öðrum þeim sem koma að nemendum í skólanum. 

Hún veitir upplýsingar um tilgang og starfsemi skóla og segir til um markmið og tilgang 

skólastarfsins. Eitt af hlutverkum aðalnámskrár er að passa upp á að samræmi sé á 

kennslu í öllum grunnskólum landsins (Aðalnámskrá grunnskóla, 2011:11). 

Þegar skólastarfið er skipulagt í byrjun skólaárs þurfa starfsmenn skólans  að fara 

eftir því námsframboði og námskröfum sem aðalnámskrá setur fram. Með þessu er 

aðalnámskrá að setja upp ramma sem allir kennarar og stjórnendur grunnskóla verða 

að fara eftir. Aðalnámskrá er líka gerð fyrir nemendur og foreldra til þess að veita 

þeim upplýsingar um þau viðmið sem sett eru um starfsemi skólans (Aðalnámskrá 

grunnskóla, 2011:11-12). 

Aðalnámskráin er byggð upp á sex grunnþáttum menntunar og eru markmið 

hverrar námsgreinar ákveðin út frá þessum þáttum.  

 

2.2 Grunnþættir menntunar 

Aðalnámskrá byggist upp á sex grunnþáttum menntunar sem eru læsi, sjálfbærni, 

heilbrigði og velferð, lýðræði og mannréttindi og jafnrétti og sköpun. Grunnþættirnir 

snúast um að skila betri einstaklingum út í samfélagið eftir skóla. Að undirbúa þá fyrir 

lífið bæði andlega og líkamlega. Gera nemendum grein fyrir að þau geti haft áhrif á 

samfélag sitt, bæði með því að halda því virku og með því þróa það áfram til betri 

framtíðar (Aðalnámskrá grunnskóla, 2011:16). Það eru þrír grunnþættir sem fléttast 

inn í kennslu í textílmennt og skipta miklu máli. Það eru grunnþættirnir læsi, 

sjálfbærni, jafnrétti og sköpun. Grunnþátturinn jafnrétti skiptir miklu máli í allri 

kennslu og spilar jafnrétti stóran þátt í þeirri hugmynd sem kviknaði og varð kveikjan 

að heimasíðunni.  

 

2.2.1 Jafnrétti 

Þegar talað er um jafnréttismenntun þá er átt við að kennsla eigi að gefa öllum 

tækifæri á því að þroskast og að rækta hæfileika sína á eigin forsendum. Það eiga allir 

að hafa jafnan rétt til þess að læra óháð kyni, litarhætti, menningu, búsetu og fleira. 

Drengir og stúlkur eiga jafnan rétt á því að læra. Það eiga hvergi að vera hindranir í 

skólastarfinu fyrir annað kynið (Aðalnámskrá grunnskóla, 2011:21-22).  

2.2.2 Læsi 

Í langan tíma hefur læsi verið skilgreint sem færni til þess að skilja ritaðan texta og að 

geta skrifað. Hægt er að skilja texta á mismunandi hátt þó svo orðaforði og 

lestrartækni sé svipuð þar sem að eigin reynsla ásamt ýmsum aðstæðubundnum 

þáttum hefur áhrif á túlkun fólks á sama efninu (Aðalnámskrá grunnskóla, 2011:18-

19). 

 Eftir því sem stafræn tækni fór að aukast þá fór túlkun fólks á orðinu læsi að 

víkka. Meðal annars er farið að tala um stafrænt læsi. Tölvur og stafræn 

samskiptatæki hafa nú tekið gríðarlegum framförum og þykja sjálfsagðir hlutir við 

gagnaöflun í skólastarfi og þá sérstaklega vegna þess hve auðvelt er að nálgast 

upplýsingar til dæmis á myndmáli. Stafrænt læsi útskýrir þá kunnáttu sem fólk þarf 

að hafa til að geta aflað sér upplýsinga á netinu af ýmsu tagi og má þar nefna 

ljósmyndir, tónlist, hreyfimyndir og svo framvegis. Einnig eru til hugtök eins og 

miðlamennt og miðlalæsi en það seinna er notað til að útskýra þá færni sem fólk þarf 

að tileinka sér í skóla til að geta aflað sér upplýsinga af hinum ýmsu miðlum. 

Miðlamennt tekur mið af skólastarfinu og þeim ýmsu miðlum sem nemendur þurfa 

að nota við nám sitt þar, ásamt notagildi miðlanna (Aðalnámskrá grunnskóla, 

2011:18-19). 

Allt skiptir þetta máli þegar kemur að skólastarfinu og þá helst að allir séu virkir í 

því að taka þátt í að umskrifa heiminn með persónlegum og skapandi hætti og notist 

við alla mögulega miðla og tækni sem völ er á. 

Í textílmennt er nauðsynlegt að nemendur séu læsir á nokkra miðla. Nemendur í 

textíl þurfa stundum að ná sér í hugmyndir eða að leita að heimildum í skapandi 

vinnubrögðum og er því mikilvægt að nemendur séu með stafrænt læsi og læsir á 

myndmál. 

 

2.2.3 Sjálfbærni 

Sjálfbærni er hugtak yfir þá meginhugsun um að við viðhöldum umhverfinu, 

samfélaginu og félagslegum þáttum og að við séum stöðugt að leita lausna við að skila 

umhverfinu í ekki verra ástandi til komandi kynslóða, heldur en við tókum við því. 

Sjálfbær þróun hefur mikið með sjálfbærni að gera en það má segja að það sé 

breytingarferlið þegar verið er að tala um að færa þjóðfélög eða minni einingar til 

sjálfbærni. Í því samhengi má segja að margt smátt geri eitt stórt og því þarf ekki að 

bíða eftir stórum breytingum til að geta fagnað árangri í sjálfbærni. Í sjálfbærri þróun 

getum við ekki farið út fyrir lögmál jarðar hvað varðar náttúruna og samfélagið og því 

er nauðsynlegt fyrir nemendur að skilja mikilvægi náttúrunnar og virða hana, til að ná 

tökum á hugmyndafræði sjálfbærrar þróunar. Í samfélagslegum skilningi þá er talað 

um jöfnuð milli kynslóða sem og innan og að tileinka sé lýðræðislegt hugarfar og 

viðhalda fjölbreytileika mannlífs og menningu. En þannig gætum við einnig sameinast 

í að vinna bug á fátækt, viðhalda friði og tryggt góð lífsskilyrði. Að gera sér grein fyrir 

þessum hlutum er forsenda sjálfbærrar þróunar. Þegar kemur að efnahagslegum 

þætti sjálfbærrar þróunar er mikilvægt að passa upp á að við göngum ekki of nærri 

náttúrunni hvað varðar framleiðslu og neyslu (Aðalnámskrá grunnskóla, 2011:19-21). 

Sjálfbærnimenntun miðar að því að skapa samábyrgt samfélag þar sem við 

öxlum öll ábyrgð á náttúrunni sem einstaklingur og séum meðvituð um gildi, viðhorf 

og tilfinningar sem við kunnum að hafa gagnvart náttúru og umhverfi. 

Sjálfbærnimenntun skal stuðla að lýðræðislegum vinnubrögðum og að nemendur 

takist á við margvísleg álitamál og ágreiningsefni til þess að nemendur átti sig á að 

þeir geti tekið til aðgerða og haft áhrif á heiminn. Nemendur eiga að öðlast færni í 

lýðræðislegum vinnubrögðum og hafa áhuga á að taka þátt í samfélaginu 

(Aðalnámskrá grunnskóla, 2011:19-21). 

 Í textílkennslu þarf að koma nemendum í skilning um það að nýta allan efnivið 

og endurnýja það sem hægt er. Koma þarf nemendum í skilning um mismunandi 

tegundir efna og hvaða efni séu hættuleg fyrir umhverfið og gera nemendum þannig 

grein fyrir því að við verðum að hugsa vel um umhverfið. Nemendur eiga að geta 

endurnýtt margt í vinnu sinni í textílmennt eins og að nota gömul föt með því að 

sauma veski eða aðrar flíkur úr þeim eða klippa þau niður í ræmur og prjóna úr þeim. 

 

2.2.4 Sköpun 

Sköpun er hugtak sem allir ættu þekkja en erfitt getur verið að útskýra. Í sköpun 

mótum við eitthvað viðfangsefni, búum til, breytum eða gerum eitthvað öðruvísi. 

Látum ímyndunaraflið ráða för, ekkert er ómögulegt. Við sköpun þá skiptir máli að 

hafa gagnrýna hugsun og beita aðferðum sem opna ýmsa nýja möguleika sem gætu 

hjálpað okkur við afrakstur verksins. Sköpun einkennist einnig að frumkvæði, 

frumleika og sköpunargleði en ekki síður forvitni, áskorun, og spennu. Við sköpun 

opnast sem sagt nýr heimur þar sem við leitumst við að gera hluti sem hafa ekki verið 

gerðir áður eða þá að hlutir sem gerðir hafa verið áður fá nýja túlkun og/eða 

betrumbætur. 

 Sköpun er mikilvægur partur í kennslu og er textílmennt góður staður fyrir 

nemendur að leyfa sköpunarhæfileikum að njóta sín. Mikilvægt er að kennari aðstoði 

nemendur í hugmyndavinnu sinni og gefi þeim vísbendingar eða spyrji spurninga.  

3 Áherslur textílmenntar 

Tilgangur með kennslu í list- og verkgreinum er sá að það koma nemendum í skilning 

um hvað textílmennt er stór þáttur í daglegu lífi þrátt fyrir að við séum ekki að taka 

eftir því. Hver og einn einstaklingur hefur hæfileika til þess að skapa og búa til nýja 

hluti. Því er kennsla í list- og verkgreinum góður staður fyrir nemendur til þess að fá 

að þroska þann hæfileika (Aðalnámskrá grunnskóla, 2013:140). Megintilgangur með 

list- og verkgreinum er að nemendur læri og fái að kynnast fjölbreyttum 

vinnuaðferðum. Þessar aðferðir byggja t.d. á verkkunnáttu, sköpun, samhæfingu og 

tjáningaleið. Ef jafnvægi er á milli bóklegs og verklegs náms þá eru fleiri möguleikar á 

því að nemendur finni sinn hæfileika (Aðalnámskrá grunnskóla, 2013:141).  

Námsgreinin textílmennt felur í sér bæði hönnun og handverk. Textílmennt er 

mjög fjölbreytt fag og felur í sér fjölbreytta verklega þjálfun. Textílmennt á sér langa 

sögu aftur í tímann og í menningu þjóðarinnar. Þau atriði sem hægt er að nefna er 

tóvinna, prjón, vefnaður og útsaumur. Því er hægt að segja að námsgreinin byggi á 

gamalli handverkshefð sem hefur þróast í gegnum árin í takt við þær áherslur í 

samfélaginu vegna breyttra áherslna á menntun og uppeldi (Aðalnámskrá 

grunnskóla, 2013:158). 

Textílnám er tækifæri fyrir nemendur að þroskast í samhæfingu hugar og handar. 

Námið byggist því á að nemendur noti þekkingaröflun, hugmyndavinnu og sköpun til 

þess að geta unnið verkefni sjálfstætt með hjálp efna og áhalda. Nemendur vinna 

með mismunandi efni, bæði sem eru umhverfisvæn og mengandi. Mikilvægt er að 

nemendur geri sér grein fyrir hversu mikilvæg endurnýting er og hugsi til umhverfisins 

(Aðalnámskrá grunnskóla, 2013:158). 

 Hæfniviðmiðum í textílmennt er skipt í þrjá flokka. Flokkurinn handverk, aðferðir 

og tækni, leggur áherslu á að nemendur þekki mismunandi aðferðir og mismunandi 

efni greinarinnar, nemendur eiga einnig að geta notað viðeigandi áhöld og farið eftir 

leiðbeiningum. Næsti flokkur, sköpun, hönnun og útfærsla kemur inn á sköpun, 

hugmyndavinnu og skilning á vinnuferli. Síðasti flokkurinn er menning og umhverfi 

þar kemur fram að efla þurfi skilning nemenda á menningu og umhverfi sem við 

kemur textílmennt. Hæfniviðmiðin eru opin og gerir það að verkum að kennarinn fær 

meira frelsi til þess að velja aðferðir og viðfangsefni (Aðalnámskrá grunnskóla, 

2013:158-160). 

4 Textílmennt fyrri ára 

Vefnaður og spuni eru elstu iðngreinar sem mannfólkið hefur unnið við og hefur 

iðngreinin verið nefnd textíl sem er alþjóðlegt heiti eða vefjariðnaður á íslensku 

(Magnús Guðmundsson og Jón Böðvarsson, 1988:13). Flest allar heimildir um 

textílmennt frá 16. öld tengjast að mestu prjóni. Elsta ritaða heimildin um prjón er frá 

lok 16. aldar og er hún í bréfbók Guðbrands Þorlákssonar sem var biskup á Hólum. 

Fyrsta hannyrðabókin sem kom út er Leiðarvísir til að nema ýmsar kvennlegar 

hannyrðir og kom hún út árið 1886. Bókin var ekki ítarleg og útskýrði ekki hvernig ætti 

að prjóna vegna þess að talið var að flest allir kynnu það og væri því óþarfi að útskýra 

það frekar. Þá taldi höfundur nauðsynlegra að taka fyrir forsögu fata og 

útsaumsmynstur (Elsa E. Guðjónsson, 1985).  

Prjón breiddist út frá Miðjarðarhafslöndunum til Evrópu upp úr síðari hluta 

miðalda og var prjón þekkt í Englandi á 15. öld (Elsa E. Guðjónsson, 1985). Ekki er 

vitað með vissu hvernig Íslendingar lærðu að prjóna en talið er að Englendingar eða 

Þjóðverjar hafi kennt Íslendingum það á 16. öld. Hér áður fyrr var eitt af aðalstörfum 

fólks tóvinna sem var iðkuð á veturnar en sumrin var fólkið í heyskap. Allt var gert á 

heimilinu, ullinn unninn og prjónað úr henni og þá einna helst nærföt, peysur, sokkar 

og vettlingar. Það tóku allir þátt í að prjóna á heimilinu. Það má segja að fólk hafi 

aldrei lagt prjónana frá sér, konur prjónuðu meðan þær elduðu, karlmennirnir 

prjónuðu á leið sinni í fjárhúsin og börn tóku einnig þátt í prjóni. Það var prjónað á 

kvöldvökum og við lestur og því er hægt að segja að aldrei hafi neinn verið iðjulaus 

(Sara Bertha Þorsteinsdóttir og Valgerður Kristín Sigurðardóttir, 1984).  

Prjónaaðferðir á þessum tíma voru þannig að helst allt var prjónað í hring á fimm 

prjóna eða fleiri og var slétt prjón algengast. Hægt er að rekja kennslu á prjóni í 

grunnskólum í dag  til þeirra aðferða sem notaðar voru á 16. öld (Elsa E. Guðjónsson, 

1985).  

 Mikil breyting varð á tóvinnu á síðari hluta 18. aldar þegar fluttar voru inn betri 

vinnuáhöld af Skúla Magnússyni og má þar nefna rokkinn sem tók við af 

halasnældunni. Þetta einfaldaði vinnunna fyrir heimilin til muna (Magnús 

Guðmundsson og Jón Böðvarsson, 1988:19).  Ullarvinna Íslendinga var að mestu leiti 

fyrir heimilin og lítill hluti fór í sölu og því hægt að flokka ullarvinnuna undir 

sjálfsþurftarbúskap. Það var á síðasta hluta 19. aldar og byrjun 20. aldar sem draga 

fór úr ullarvinnu heimilanna. Var það vegna þess að fólk fluttist í miklu magni úr 

sveitum í bæi. Eftir það var farið að flytja inn stærri tæki til þess að vinna verkin 

(Magnús Guðmundsson og Jón Böðvarsson, 2011:60:68).  

 Halldóra Bjarnadóttir vildi koma textílmennt inn í grunnskólann. Þegar henni 

var boðið að kenna handavinnu við Kennaraháskóla Íslands þá sá hún að það væri góð 

leið til þess að vekja áhuga annarra kennara á textílmennt (Vilhjálmur S. Vilhjálmsson, 

1960:163). Það skipti Halldóru miklu máli að fá handvinnu sem skyldunámsgrein í 

grunnskólum. Árið 1919 reyndi hún að fá námsgreinina samþykkta og benti hún á að 

kostir handavinnunnar væru að hún myndi æfa jafnt huga og hönd. Hún taldi einnig 

að með því að láta bæði verklegt og bóklegt nám vera yfir skóladaginn myndi námið 

verða fjölbreyttara og væri það betra fyrir þá nemendur sem ættu erfitt í bóklegu 

námi (Loftur Guttormsson, 2008:200). Árið 1923 skoraði Halldóra á skólayfirvöld að 

kenna hagnýta handavinnu og að gefa börnunum efni til þess að geta unnið 

skylduverkefnin (Vilhjálmur S. Vilhjálmsson, 1960:164). 

Árið 1936 varð handavinna skyldunámsgrein. En fyrir þann tíma höfðu 

einhverjir skólar byrjað að kenna handmennt og má þar nefna Barnaskólann í 

Reykjavík og Barnaskóla Akureyrar. Erfitt reyndist fyrir suma skóla að hefja 

textílkennslu vegna kostnaðar og aðstöðu og þurftu stúlkur á Akureyri að leggja út 

fyrir efni, garni, tvinna nálum og fleira en skólinn útvegaði málbönd, skæri og prjóna. 

Svo virtist vera að það kæmi einungis til greina að stúlkur myndu læra hannyrðir og 

drengir smíðar. Það voru þó dæmi um annað, eins og í Barnaskóla Akureyrar þar sem 

Halldóra var skólastjóri, þar var öllum kennt grunnatriðin í prjóni (Loftur 

Guttormsson, 2008:201).  

 Árið 1970 voru skrifaðar greinar um samkennslu drengja og stúlkna í 

handmenntum. Komist var að þeirri niðurstöðu að kynjaskipt kennsla væri úrelt þar 

sem að kvenfólk var farið að sækja meira í að vinna úti og væru því ekki lengur 

heimavinnandi húsmæður. Því væru mun færri sem ynnu við saumaskap. Þessi 

skipting sem var, að stúlkur lærðu handmennt og drengir smíðar, var að verða úrelt á 

þessum tíma og ekki í samræmi við samfélagið. Árið 1974 var stúlkum og drengjum 

kennt saman handmennt og fengu stúlkur að læra smíðar og drengir hannyrðir. Frá 

lögum um grunnskóla frá árinu 1974 hefur list- og verkgreinakennsla aukist. Lögin frá 

1974 leggja áherslu á verklegt nám og að námið sé sem fjölbreyttast (Brynjar 

Ólafsson, 2009). 

5 Heimasíðan www.handavinna.550.is 

5.1 Hugmyndin að síðunni 

Sjálf átti ég alltaf erfitt með að einbeita mér í bóklegum tímum í grunnskóla og eftir 

að ég var í æfingakennslu í Árskóla sá ég hversu erfitt það getur reynst sumum 

nemendum að læra nýjar grunnaðferðir í textílmennt. Þarna áttaði ég mig á því að 

mig langaði að búa til námsefni sem myndi auðvelda nemendum að læra þessar 

grunnaðferðir. Ég ákvað því að tvinna saman áhugamál mitt og eiginmannsins sem 

vinnur við tölvur og búa til heimasíðu með kennslumyndböndum í textílmennt.  Ég 

vildi hafa heimasíðuna frábrugðna öðrum síðum og ákvað því að taka fyrir nokkrar 

þætti textílmenntar í stað þess að einblína á einn þátt eins og til dæmis hekl. Það sem 

ég vildi einnig gera öðruvísi var að vera með kennslumyndbönd í hekli og prjóni fyrir 

örvhenta, en það eru þær aðferðir í textílmennt sem kalla eftir kennslu á örvhentan 

máta. Heimasíðan er unninn og sett upp í Wordpress sem er ókeypis forrit. Forritið 

geta allir nálgast á netinu og ætti flest allir að geta unnið í því vegna þess hve einfalt 

það er í notkun.  Þar sem linkurinn www.550.is er í eigu fjölskyldunnar ákvað ég að 

nota það í linkinn á minni síðu. Allar myndir og myndböndin á heimasíðunni eru tekin 

af mér sérstaklega fyrir þetta verkefni.  

 Í aðalnámskrá grunnskóla (2011) er einn liður í grunnþáttum menntunar 

jafnrétti. 

 Ég tel það mjög mikilvægt að allir eigi að eiga möguleika á því að læra grunnaðferðir 

textílmenntunnar og tel ég heimasíðuna því góðan kost til þess að nota við slíka 

kennslu. Heimasíðan er einnig mjög aðgengileg og uppsetningin er skýr og greinileg. 

Örvhentir nemendur hafa ekki jafnan aðgang að námsefni auk þess sem það er mjög 

erfitt að læra að hekla og prjóna af rétthentri manneskju. Á heimasíðunni er að finna 

kennslumyndbönd í hekli og prjón, bæði fyrir rétthenta og örvhenta og þannig er 

reynt að koma í veg fyrir mismunun. Myndböndin einblína ekki á fyrirfram ákveðnar 

uppskriftir heldur eru þau að sína þær grunnaðferðir sem þarf til þess að geta komið 

sér af stað til þess að fara eftir uppskriftum eða láta sköpunargáfuna ráða hvað eigi 

að gera.  

 Á heimasíðunni nýtast þrír af sex grunnþáttunum á eftirfarandi hátt:  

Jafnrétti: Heimasíðan gefur öllum jafna möguleika á því að læra grunnaðferðir 

textílmenntar því á henni er að finna útskýringar fyrir bæði rétthenta sem og örvhenta 

nemendur. Erfitt er fyrir örvhenta nemendur að læra hekl og prjón af rétthentum 

kennara vegna þess að allar aðferðir eru speglaðar og því er það mikilvægt að hafa 

sérstök kennslumyndbönd í hekli og prjóni fyrir örvhenta. Kennsla í útsaumi og öðrum 

textílaferðum er eins fyrir rétthenta og örvhenta vegna þess að þar ræður höndin í 

meðferð áhalda ferðinni og því er ekki nauðsynlegt að hafa myndbönd fyrir örvhenta 

í útsaum, þæfingu og vefnaði. Eins gefur heimasíðan öllum jafna möguleika á því að 

fá kennslu á þeim hraða sem þeim hentar þar sem auðvelt er að stöðva myndböndin 

og horfa á þau aftur. Búseta hefur engin áhrif á hvort þú getir nýtt þér kennsluefnið.  

Læsi: Heimasíðan er skýr, einföld og þægileg í uppsetningu sem gerir nemendum 

auðvelt fyrir að finna efni síðunnar. Gert er ráð fyrir nemendur séu læsir á, eða læri 

að verða læsir á, myndir, myndbönd og talað mál. Samspil er á milli raddar og 

hreyfingar í kennslumyndböndunum og þurfa nemendur því að vera læsir á þá miðla. 

Eins þurfa nemendur að kunna að finna efni á heimasíðunni. 

Sköpun: Heimasíðan sýnir grunnþætti sköpunar þar sem rétt handbrögð eru kennd. 

Réttur og góður grunnur er nauðsynlegur til þess að geta skapað síðar eitthvað sjálfur. 

Til þess að nemendur geti þroskað sköpunargáfu sína í textílmennt þurfa þeir að 

kunna grunnhandbrögðin í sem flestum sviðum textílmenntar. 

Heimasíðan hentar vel til kennslu því hún fer eftir þremur af þeim sex grunnþáttum 

sem aðalnámskrá grunnskóla byggir á. 

Sjálf stunda ég fjarnám og veit því hversu mikilvægt það er að hafa kost á því að 

nálgast kennsluefni á auðveldan og þægilegan máta. Ekki er ávallt svigrúm fyrir 

kennara í textílmennt að sinna hverjum nemanda eins mikið og þörf er á og tel ég að 

með heimasíðunni þá hjálpi það þeim sem þurfa á frekari kennslu að halda. Eins tel 

ég að forráðamenn barna muni geta nýtt sér efni heimasíðunnar við að aðstoða 

nemendurna við verkefni sín því ekki geta öll börn gengið að því vísu að fá kennslu 

heima við.  

 

 

5.2 Fyrir hverja er heimasíðan 

Þegar hugmyndin að heimasíðunni kviknaði átti hún að vera fyrir nemendur 

grunnskóla. Eftir að vinnan við síðuna var komin vel af stað þá áttaði ég mig á því að 

hún hentar þó mun fleirum en einungis bara nemendur grunnskóla og 

textílkennurum.  

Heimasíðan getur aðstoðað kennara með stóra nemenda hópa við innleiðingu 

á nýrri grunnaðferð. Kennarinn getur til dæmis varpað myndbandinu upp á töflu þar 

sem allir nemendur hafa sama sjónarhorn. Eins getur kennarinn skipt nemendum upp 

í smærri hópa sem horfa saman á myndbandið. Heimasíðan bíður upp á myndbönd 



bls. 16 

fyrir örvhenta bæði í hekli og prjóni sem að allir kennarar hafa ekki færi á að bjóða 

upp á í verklegri kennslu. Heimasíðan hentar einnig fyrir nemendur til að stunda 

sjálfsnám heima fyrir. Tel ég síðuna einnig góða fyrir foreldra og þá sem vilja koma að 

heimanámi nemenda og afla sér þekkingar til að aðstoða barnið sitt. Foreldrar finna 

fyrir öryggi með því að hafa þennan stuðning við heimanámið og ef kennarinn hefur 

nýtt efnið í kennslu þá þekkir nemandinn myndböndin vel og á því auðveldara með 

að nýta sér þau við heimanám. Þá nýtist síðan einnig fyrir hvern þann sem hefur áhuga 

á að læra grunnaðferðir textílmenntar. 

 Myndbönd síðunnar eru þægileg í uppsetningu og auðvelt er að stöðva þau 

við hvern ramma sem og að hægt er að horfa á þau eins oft og nauðsynlegt er. Bæði 

tal og handahreyfingar myndbandanna eru skýrar og er myndbandið tekið út frá 

sjónarhóli þess sem horfir. Bakgrunnur myndskeiðsins og efniviður kennsluefnisins er 

hlutlaus og þægilegur áhorfs. 

 Í ljósi þess hve heimasíðan er þægileg í uppsetningu og hve myndböndin eru 

skýr er ljóst að allir sem hafa áhuga á að kynna sér grunnþætti textílmenntar geta nýtt 

sér heimasíðuna til lærdóms. 

Það væri því mikil gleði fyrir mig ef allir myndu nýta sér heimasíðuna en ekki 

einungis nemendur og kennarar.  

 

Helstu kostir heimasíðunnar eru: 

 Heimasíðan er einföld í uppsetningu og auðlærð. 

 Heimasíðan inniheldur skýr og greinargóð myndbönd . 

 Heimasíðan inniheldur alla helstu grunnþætti textílmenntar og því þarf ekki 

að leita annað. 

 Heimasíðan hefur að geyma kennsluefni bæði fyrir rétthenta sem og örvhenta 

 Er ekki of yfirþyrmandi að átta sig á því hvar eigi að byrja vegna þess að 

undirflokkarnir eru númeraðir og auðveldar það til að vita á hvaða flokki eigi 

að byrja. 

 Búseta skiptir ekki máli. 

 

Helstu vankantar síðunnar eru: 

 Heimasíðan sýnir ekki grunnþætti vélsaums. 

 Heimasíðan er eingöngu á íslensku. 

 Heimasíðan sýnir eingöngu grunnaðferðir en ekki flóknari verkefni. 

5.3 Val á kennsluefni 

Hægt er að fara margar leiðir í textílmennt og ef útkoman er sú sama þá er engin 

aðferð réttari eða betri en önnur. Þær aðferðir sem ég sýni eru þær aðferðir sem hafa 

verið notaðar hvað lengst hér á Íslandi og eru notaðar í textílkennslu. Ástæðan fyrir 

vali mínu á þessum 5 flokkum; prjón, hekl, útsaumur, vefnaður og þæfing er komið 

frá æfingakennslu minni í Árskóla. Þar sá ég að lögð var áhersla á þessi atriði í kennslu 

ásamt vélsaumi. Undirflokkarnir í vefnaði, þæfingu og útsaum eru ekki í neinni 

ákveðinni röð og er það vegna þess að það skiptir engu máli hvað sé lært að gera fyrst, 

það þarf t.d. ekki að læra að gera eitt ákveðið útsaumsspor á undan hinu. Hins vegar 

eru undirflokkarnir í hekli og prjóni í ákveðinni röð þar sem að mikilvægt er að 

grunnurinn sé réttur. Það segir sig sjálft að þú getur ekki lært að prjóna garðaprjón 

eða brugðnar lykkjur nema að kunna að fitja upp og í hekli er ekki hægt að hekla 

stuðla nema að kunna að gera loftlykkjur. Ástæðan fyrir því að ég ákvað að hafa 

myndbönd í hekli og prjóni fyrir örvhenta er vegna þess að í kringum mig er nokkur 

örvhent börn sem hafa átt erfitt með að fá kennslu við þeirra hæfi þar sem reynst 

hefur erfitt að læra að prjóna og hekla eins og rétthentir.  

Í myndböndunum í hekli er að finna skammstafanir, ég valdi að láta þær fylgja 

með þar sem að skammstafarnir eru mikið notaðar í uppskriftum. Þar sem 

skammstafarnir eru oftast notaðar í uppskriftum í hekli ákvað ég eingöngu að nota 

þær þar en ekki í hinum flokkunum.  

Hekl: Þær grunnaðferðir sem farið er yfir í hekl hluta síðunnar eru; loftlykkja, 

keðjulykkja, fastalykkja, hálfur stuðull, stuðull og heklað í hring. Þessa flokka er að 

finna bæði fyrir rétthenta og örvhenta. 

Prjón: Á síðunni má finna myndbönd fyrir rétthenta og örvhenta við eftirfarandi 

aðferðir; uppfit, sléttar lykkjur, brugðnar lykkjur, skipta um lit, fella af, ganga frá 

endum og lykkja saman. Margar aðferðir eru til við að t.d. fitja upp en ástæða þess 

að þessar aðferðir voru valdar er sú að þær er að finna í bókinni Á prjónunum eftir 

Unni Breiðfjörð sem mikið er notuð í kennslu í grunnskólum.  

Útsaumur: Þau spor sem finna má á heimasíðunni eru; krosssaumur, þræðispor, 

hnappagataspor, sikk sakk spor, flatsaumur, afturstingsspor og lykkjuspor. Öll þessu 

útsaumsspor og fleiri má finna í bóminni Textílhönnun 1 eftir Fríði Ólafsdóttur. 

Vefnaður: Á heimasíðunni má sjá aðferðir við að vefa utan um pappaspjald bæði með 

og án munsturs og að vefa utan um geisladisk. Ástæða þess að þessar aðferðir voru 

valdar er sú að þær eru auðveldar í sýnikennslu og henta vel þeim sem byrjendur eru 

í vefnaði. 

Þæfing: Heimasíðan hefur að geyma myndbönd sem sýna þæfingu á flötu stykki, kúlu 

og utan um stein. Þessar aðferðir eru notaðar því að hægt er að gera flöt stykki á svo 

fjölbreyttan hátt ef hugmyndafluginu er leyft að ráða, t.d. er hægt að gera vettlinga 

eða veggmynd.  

 

5.4 Myndböndin og gerð þeirra 

Við gerð á námsefni þarf að hafa margt í huga. Við gerð kennslumyndbanda þarf að 

huga að því fyrir hvern þau eru og hvað myndböndin eigi að sýna. Eins þarf að hafa í 

huga hvaða liti er best að hafa, hvað myndböndin eigi að innihalda og hvort að eigi 

að vera talað inn á þau eða ekki. Eftir að hafa velt þessum spurningum fyrir mér og 

gert nokkrar tilraunir komst ég að niðurstöðu. Myndböndin eru fyrst og fremst fyrir 

byrjendur í textílmennt og eiga þau að sýna grunnaðferðir í þeim flokkum 

handmenntar sem hve mest er kennt í grunnskólum.  

Til þess að myndböndin séu ekki fráhrindandi þurfti ég að velja lit á garni sem væri 

hlutlaus og þægilegt væri að sjá á myndbandinu. Gerði ég nokkrar tilraunir og tók upp 

myndbönd með mismunandi litum af garni og bakgrunn. Niðurstaðan varð sú að best 

væri að nota ljóst garn og dökkan bakgrunn. Við val á efni vildi ég nota íslensk hráefni 

og valdi því íslenska lopann. Í hekli, prjóni og vefnaði var notaður hvítur og gulur 

Álafosslopi. Í þæfingunni var notuð 100% ný íslensk ull, ullarkemba og í útsaum var 

notað bómullar útsaumsgarn.  

Á heimasíðunni er að finna 39 kennslumyndbönd í 5 flokkum. Myndböndin 

voru tekin upp af mér sjálfri með hjálp þrífótar. Við tökur á þeim sat ég á stól með 

þrífótin á milli fótanna og hafði ég hendurnar fyrir framan til þess að fá rétt sjónarhorn 

fyrir þann sem horfir á myndbandið sem gerir námið auðveldara. Við gerð 

myndbandanna þurfti rúmlega 150 myndbandstökur til þess að fá sem besta útkomu. 

Mörg myndbandanna voru ónothæf og í mörgum þeirra þurfti að klippa búta úr. 

Kennslumyndböndin eru flest öll nokkrir partar klipptir saman. Það gerði ég til að 

hægja á einhverjum pörtum svo að sá sem horfir á nái öllum þeim smáatriðum sem 

fram koma. Gerðar voru nokkrar tilraunir með að tala inn á myndböndin. Ég prufaði 

t.d. að tala um leið og myndbandið var tekið upp en þá komu inn aukahljóð á frá 

öðrum á heimilinu, umferðinni og heyrðist m.a. hvína í vindinum. Því fannst mér það 

ekki ganga upp. Ég vellti því svo fyrir mér hvort ég ætti kannski að sleppa því að hafa 

tal en þá fannst mér það ekki alveg nógu lýsandi fyrir þann sem er að horfa og ákvað 

ég því að taka upp hljóðið eftir á, þegar myndböndin væri tilbúin. Útlit myndbandanna 

eru öll eins og er það gert í þeim tilgangi að nemendur þurfi ekki að vera að spá í því 

sem er að gerast í bakgrunninum.  

6 Kennsluaðferðir sem henta www.handavinna.550.is 

Þær aðferðir sem er að finna á www.handavinna.550.is eru sýnikennsla og spegluð 

kennsla. Heimasíðan hentar einnig vel til sjálfsnáms. 

 

6.1 Sýnikennsla 

Kennslumyndböndin á heimasíðunni fela í sér sýnikennslu. Eins og orðið sýnikennsla 

gefur til kynna þá felur sýnikennsla í sér að kennari eða annar sýni ákveðin vinnubrögð 

eða aðferðir og er þessi kennsluaðferð mjög mikið notuð í list- og verkgreinum. 

Kennari eða sá sem sér um sýnikennsluna þarf að passa upp á það að allir hafi góða 

sýn á það sem verið er að gera. Oft getur verið gott að skipta nemendahópnum í 

nokkra minni hópa til þess að öruggt sé að allir sjái jafn vel. Kennarar eiga það til að 

ofmeta kunnáttu nemenda sinna og þess vegna þarf að passa að útskýringar séu 

vandaðar og lýsandi. Útskýringar þurfa að vera á þann að veg að nemendur sem hafa 

litla sem enga kunnáttu á því sem verið sé að sýna skilji hvað verið sé að gera áður en 

farið er í næsta atriði (Ingvar Sigurgeirsson, 2011).  

 

6.2 Spegluð kennsla 

Spegluð kennsla er kennsluaðferð þar sem náminu er snúið við. Kennarinn setur efni 

inn á netið og nemandinn horfir þar á fyrirlesturinn eða kennslumyndbandið. 

Nemendur afla sér þá þekkingar heima og nýta sér svo það sem lært var heima í 

kennslustofunni. Spegluð kennsla er því að færa þetta venjulega heimanám í skólann. 

Með speglaðri kennslu ætti nemandanum að ganga betur að meðtaka nýtt námsefni 

þar sem ekki eru aðrir skólafélagar að trufla (Sigrún Ása Magnúsdóttir, 2014). 

 

6.3 Sjálfsnám 

Heimasíðan hentar mjög vel til sjálfsnáms nemenda og annarra. Orðið sjálfsnám 

útskýrir sig að mestu leyti sjálft. Sá sem er að læra gerir það á eigin forsendum og 

stjórnar því hvenær og hvernig hann lærir. Hægt er að flokka fjarnám undir sjálfsnám. 

Sjálfsnám er þægileg aðferð til þess að læra nýja hluti og aðferðir þar sem að 

nemandinn getur lært á sýnum forsendum, á þeim tíma sem hentar hverju sinni og 

við þær aðstæður sem nemandanum finnst best. Sjálfsnám er góð leið til þess að afla 

sér aukinnar þekkingar sínu áhugasviði.  

7 Lokaorð 

Aðalnámskrá grunnskóla talar um miðlamennt og hversu stór partur tölvur séu í lífi 

fólks og nánast ómissandi. Í dag nota börn og unglingar tæknina mjög mikið, eru með 

fartölvur, spjaldtölvur og snjallsíma. Miðað við hversu útbreidd tæknin er orðin þá er 

skrítið hversu lítið kennsluefni á íslensku er að finna á netinu. Það efni sem finna má 

einblínir oftast bara á einn flokk textílmenntar eins og prjón. Með gerð heimasíðunnar 

www.handavinna.550.is er einblítt á að allir hafi kost á því að læra grunnaðferðir 

nokkurra flokka í textílmennt. Allir nemendur eiga rétt á því að geta lært og 

heimasíðan er því góður staður til þess að nemendur geti sjálfir leitað sér þekkingar. 

Það hjálpar því nemendum að finnast þeir ekki vera á eftir jafnöldrum sínum þegar 

kemur að textílmennt.  

 Mitt mat er að heimasíðan geti auðveldað kennurum að kenna grunnaðferðir 

með því sýna nemendum kennslumyndböndin. Við það sjá allir nemendur jafn vel 

réttu handbrögðin og því eru minni líkur á að einhver nemandi verði útundan í 

kennslunni. Heimasíðan er aðgengileg í uppsetningu og því ættu allir nemendur að 

geta skoðað hana heimafyrir og aflað sér þekkingar á eigin vegum.  

